
Iosu Cavodevilla Iruñeko San Juan de Dios ospitaleko psikologo klinikoa 

«Heriotza bizitzak eskaintzen digun azken oparia da» 

Psikologo klinikoa da Iosu Cavodevilla. Besteen nahigabeak eta arazoak entzuten badaki. Heriotzaren atarian daudenak laguntzen egiten du lan gehienbat. 

Irene Arrizurieta 

Iruñea 

Iruñeko San Juan de Dios ospitalean duen bulego txikian hartu gaitu Iosu Cavodevilla psikologo klinikoak (Iruñea, 1959). Ongi antolatutako paperez betetako mahai txiki bat eta bi aulkik hartzen dute espazio gehiena. Mahaian ez dira paperezko mukizapiak falta. Izan ere, heriotza gertu duten gaixoen eta haien senide eta lagunen samina arintzen lan egiten du Cavodevillak. Eta heriotzak pena dakar, eta penak, negarra. Eta malkoak lehortzeko, zapiak ezinbesteko. Paretetan apaingarri gutxi. Guztien artean, neska txiki baten argazki handia. Elkarrizketaren amaieran, Olaia bere alaba zaharrena dela esan digu. «Orain 18 urteko sorgin bat bilakatu da». 

Urteak daramazu Iruñeko San Juan de Dios ospitaleko Zainketa Aringarrien Unitatean lanean. Nolakoa da zure lanegun bat ospitalean? 
Lehen orduan beti bilera egiten dut mediku eta erizainekin, gertaeren berri jakiteko. Gaur bertan [herenegun] gizon bat hil da. Gizon gaztea, 51 urtekoa. Doluminak eman dizkiot familiari. Nire lana gaixoa eta haren familia artatzea da. Unitatean 19 ohe daude, eta batzuetan kanpora ere joan behar izaten dut, hemen tokirik ez duten gaixoekin ere egotera. Goizeko 9etan hasten naiz lanean, eta 12:00etan bukatzen dut, eta astegunetan bakarrik aritzen naiz. 

Zein da psikologo klinikoen lana? 

Zabala da nire lana. Heriotza, mediku ekintza baino gehiago, ekintza emozionala da, psikologikoa eta transpertsonala. Espiritualtasunarekin zerikusia du. Gaixoari dagokionez, lehendabizi bere egoeraz zer dakien aztertzen dut. Gaixoak zer dakien duen gaitzaz, eta horren ondorioz gertatuko zaionaz. Unitatera bizi-itxaropen oso txikiarekin etortzen dira, batez beste 20 eguneko bizia dute. Zer dakien eta pronostikoa egiten dut. Zein fase psikologikotan heldu den ere aztertzen dut. Kubler Ross psikologoak faseka egituratutako ereduari jarraituz, heriotzara egokitzeko hainbat aldi daude. Hasieran gaixoak ukatu egiten du hilzorian dagoela, eta aurrerago egin nahi dituen gauzak antolatzen hasten da. Oldarkor egon daiteke, amorrua sentitu, depresioa, ahuldadea, tristura... Moldatu gabe utzi dituen aferak edo bizitzan izan dituen harreman txarrak konpontzeko gogoa izan dezake. Zein behar psikologiko dituen ere biltzen dut, Maslowren piramidea oinarritzat hartuta. Beste premia batzuen artean, bizitzaren amaieran gaixoak pertsona gisa onartua izateko beharra du. Ni Pedro, Maria edo Carmen naiz, eta ez naiz 102 zenbakia edo 114 zenbakia, edo ez naiz bakarrik birika bat edo area bat. Medikuen artean maiz hitz egiten da horrela, 107. gelan birika bat sartu dute. Baina sartu dutena pertsona bat da. 

Beraz, zure lana gaixoaren azken orduko behar pertsonalei erantzutea da, ezta? 

Gaixoak pertsona gisa onartua izatea nahi du, eta berak nahi duen moduan agur esateko aukera izan dezan saiatzen naiz. Izan ditzakeen zantzu psikologikoak baretzen saiatzen naiz: antsietatea, depresioa. Gaixoaren senideei eta maite dituen lagunei dagokienez, zein behar dituzten aztertzen dut. Dolurako prestakuntza egiten dut, egoera nola bizi duten aztertzen dut. Dolua ahalik eta osasungarriena egiten saiatzen naiz. 

Heriotza gertu duten pertsonekin lan egiten duzu. Zer kostatzen zaizu gehien? 

Haurrak dituzten emakume gazteen heriotza onartzea asko kostatzen zait. Oso gogorra da. Amaren beharra duten haurrei nola esan behar zaien agur pentsatzen dut. 

La espiritualidad en el final de la vida (Bizitzaren amaieran espiritualtasuna) liburua argitaratu berri duzu. Heriotza bizitzak ematen digun azken oparia dela diozu argitalpenean. Azaldu hori . 

Heriotza gertu izateak gure bizitza osoa une batean egituratzeko aukera ematen digu. Hori opari bat da. Gure hankasartzeak, zailtasunak eta sufrimenduak erabat alda daitezke aukera horrekin. Beste modu batean berpizteko aukera eskaintzen digu. Haraindikotasunerako hitza ere bada. Haraindikotasunak bizitzaren ikuspegi zabala esan nahi du, heriotzatik harago zer dagoen. Zein zentzu izan duen nire biziak, hemen eta nire familiaren inguruan. Une historiko batean eta baldintza jakin batzuetan nor izan naizen aztertzea. Horretaz ohartzea oparia iruditzen zait. 

Zure liburuan izakiaren espiritualtasunaz mintzatzen zara. Zer da hori? 

Espiritualtasunak ikuspegi zabala eskatzen du. Maiz erlijioaren ikuspegira mugatzen dugu, eta hori baino askoz ere gehiago da. Badira pertsonak beren espiritualtasuna erlijio aukera bat eginez betetzen dutenak, baina badira bestetzuk ez dutenak aukera hori hartu. Eta, halere, espiritualtasunarekin harremanean sartzen dira. Ziur naiz Oteiza eta Txillidaren lanak espiritualtasunak markatuak direla. Asko dira giza dimentsio horrekin harremanetan daudenak. Egunerokotasunaren denbora espaziotik at dagoen dimentsio bat da. Beste modu batean funtzionatzen du eta une batean harrapatuak senti gaitezke. San Virilaren ipuinaren antzeko zerbait da. Txoritxo bati begira gelditu zen Leireko monasterioko abade zena. Monasteriora itzultzean, dena aldatuta eta itxita aurkitu zuen. Atezainak ireki zion, eta nor zen galdetzean, Virila zela esan zion. Atezainak Virila duela 400 urte desagertu zela erantzun zion. Espiritualtasunak denbora hautemateko modua aldatzen digu. 

Espiritualtasuna sozialki nahiz zure lanean ere ez dela ongi ikusia diozu. Zergatik? 

Batetik erlijioarekin eta bestetik esoterismoarekin nahasten delako. Osagai horiekin bakarrik neurtu ezin daitekeen neurria da, beste begirada bat behar dugu espiritualtasunarekin harremanetan sartzeko. Ezin dugu horretara mugatu. Plutonioarekin gertatzen den kutsadura bezalakoa da. Ez dugu begiekin ikusten, baina kutsatzen duela ikusteko teknika bat garatu behar izan dugu. Honekin antzeko zerbait gertatzen da. Ezin dugu ikusi darabiltzagun neurriekin, eta dimentsio horretara sartzeko beste modu batzuk garatu behar ditugu . 

Eta nola garatzen da hori? 

Hausnarketaren bidez. Bat gogoeta eginez gai da dimentsio horretan sartzeko. Zenbat eta gogoeta gehiago egin eta esperientzia horiek beste lagun batzuekin partekatu, gero eta gehiago ikusten duzu dimentsio hori. 

Gizarteak heriotza ezkutatu edo ekidin egiten du. Zergatik dago beldur hori? 

Gure kultura gaztetasunaren, edertasunaren, ongizatearen kultura da. Ezkutatu egiten ditugu beste gauza batzuk gogorazten dizkiguten gauzak ----gaitza, zahartzaroa----, eta ukatu egiten ditugu. Ez dago modan, ez da aipatzen eta ez da horren inguruko gogoetarik egiten. Horrek eragozpen asko dakartza. Guztioi iritsiko zaigu heriotza, eta hura gobernatzeko tresnarik gabe aurkituko dugu geure burua. Duela 30 urte sexualitatea zen tabua, eta gaur egun heriotza da. 

Zure lana gaixoa edo gaixoaren familia entzutea da. Baina senideek egia entzun nahi ez dutenean zer gertatzen da? 
Bizitzaren amaieran aurkitzen dugun arazoetako bat isiltasunaren azpilana da. Hiltzen ari denaren senideek badakite zer gertatu behar duen baina ukatu egiten diote. Gaixoak eskubidea du zer gertatzen zaion jakiteko, baina senideak gezurra esaten dio, egia ukatu egiten dio. 

Maiz ikusi duzu hori? 

Nahikotan. Inkesta bat egin genuen ospitalean, eta hiltzera etortzen diren hamar gaixoetatik lau zer gertatzen zaien jakin gabe iristen dira. Senideek ez dute zer gertatzen ari zaion jakitea nahi. Batzuetan ukatu egiten zaio San Juan de Dios ospitalean dagoela ere, erietxe hau heriotzarekin identifikatzen delako. Duela ez asko, hemen sartu zen gaixo bati familiak ukatu egin nahi zion erietxe honetan zegoela, eta hori nahiko zaila da, maindireetan, langileen jantzietan, toki guztietan ageri delako ospitalearen izena. Barregarria eta lazgarria da era berean. Onartezina da bizitzaren azken zatian dauden pertsonak ohartuki ez bizitzea. 

Horrelakoetan zer egiten duzu? 
Familiaren ukazioa entzuten dut. Orokorrean gaixoarengatik egiten dutela esaten dute, baina beren buruagatik egiten dute. Hainbesteko mina eragiten dio bestearen egoerak, ez du gaixoak pena azaltzea nahi edo agur esatea nahi. Gogoan dut kasu bat. Hilzorian zegoen gizon baten alabarena. Gizona oso zorrotza eta gogorra izan zen bere familiarekin. Alabak lasaigarriak emateko esaten zigun behin eta berriro, ezin zuela jasan aitak esaten ziona. Aitak maite zuela esaten zion. Hori alabarentzat jasanezina zen, bere aitak sekula ez ziolako maitasunik agertu, eta orain zuen maitasun guztia eskaintzen ziolako. Deus ez esatea nahi zuen, horrek mina eta zirrara eragiten zizkiolako. 

Zure ikuspegiek ohiko medikuntzan ez dutela arrakasta handirik aipatzen duzu liburuan. Ez ahal da gogorra haizearen kontra joatea? 

Gizartean espiritualtasuna ez dagoela onartua esan dugu aitzinean, eta medikuntzaren arloan are gutxiago. Profesionala ez dago gaixoaren behar espiritualei erantzuteko prestatua. Gauza hauek pastoral ordezkariengana desbideratzen dira, eta ez luke horrela izan behar. Dimentsio espirituala zeharkakoa da, eta gure bizitzaren dimentsio guztiak zeharkatzen ditu: gorputzarena, bizitzarena, bizitza sozialarena, ezaguerarena, eta dimentsio espiritualak guztiak zeharkatzen ditu. Bizitzaren bukaeran artatze on batek ez luke bakarrik eritasuna landu beharko, espiritualtasuna ere landu behar luke, pastoraleko ordezkarietara bideratu gabe. 

Baina profesionalak gaixotasunak sendatzeko prestatzen dira, eta ez gaixoak tratatzeko. 

Hori guztiori ikasi egin behar da. Egiazki, fakultateetan ez da horrelakorik erakusten. Albiste txarrak ematen ez da erakusten, eta oso gai garrantzitsua da, eta are gehiago bizitzaren amaieran nola ezin zaion sendatzeko deus eman, nola ezin zaion esan zenbat egun biziko den eta nola... Horretan guztian gabezia handia dago. Batzuk abileziak ikasten doaz, eta bestetzuek diote bizitza osoa horrela egin dutelako horrela egin behar dela. 

Lanagatik heriotza hain gertu izateak ez dizu egoneza eragiten? 

Orokorrean ez zait gogorra egiten. Egia da pertsona batzuek gehiago hunkitu nautela. Badut beste abantaila bat. Hemendik ate- ra orduko beste gauza batean nago. 

Psikoterapeuta gisa ere lan egiten duzu Sendabide psikoterapia zentroan. Zer da Sendabide? 

Psikoterapiarako zentro pribatu bat da. Beste bi lankiderekin batera psikoterapia egiten dut. 

Zer da psikoterapia? 

Psikoterapia tratamenduaren bidez, pertsonen gatazkak gainditzeko tresna jakin batzuk jartzen dituzu praktikan. Erabiltzen ditugun tresnak psikologikoak dira, eta ez farmakologikoak. Helburua da tratatzen duzun laguna gero eta gehiago bera izatea. Jaso duen kulturak, hezkuntzak eta abarrek ezarritako loturetatik askatzea. 

Nola lan egiten da horrelakoetan? 

Hainbat lan jartzen dizkiot. Lehenik, pertsonak galera edo gertatu zaion kaltea onartu behar du, prozesua pasatu eta onartu behar du galdu duena ez dagoela eta ez dela gehiago egonen. Bigarrenik, galera horrek zer esan nahi duen adierazi behar du emozionalki. Hirugarrenik, galdu duen lagunarekin egiten zituen gauza berberak bakarrik egiten hasi behar du, eta laugarrena, energia emozionala bizitzan inbertitu behar du. 

 motzean 

Bizikletan ibiltzea gustuko duzu. Frantziako Tourmalet igoa zara. Zein da igo duzun azken mendatea? 

Igo dudan azken mendatea Sorogainetik Urepelera joateko dagoen Astakarrirako gaina da. Azken 800 metroak oso gogorrak dira. Zatiren batek %20ko malda badu. 

Bereziki gozatu duzun beste mendate bat: 
Astakarrikakoarekin ere gozatu nuen. Urrian anaia batekin Espainiako Zubia (Pond d'Espagñe) igotzera joan nintzen, Frantziako Goi Pirinioetan. 

Pentsatzeko toki bat? 

Naturaren edozein toki edo Nafarroan dauden eliza erromanikoetatik edozein. Gauza asko antzeman daitezke. 

Onddoak biltzeko toki bat: 

Ez dizut esanen. Urte txarra izan da eta ziza horiak bildu ditut azkenekoz. Oso goxoak zeuden. 

